
প্রলয় সমর ঝড়ে ভেঙ্গেছে মোদের

দেব, আশার জাহাজ; এক মাত্র শুম্ভ-

রূপ কাষ্ঠখণ্ড, এবে, আশ্রয় মোদের

দুর্দ্দশা তরঙ্গে মহা? ডুবাইও নাক

নাথ, যেন কাল তলে সে কাষ্ঠ আশ্রয়,

ভাসাইও নাক যেন দৈত্য নারীগণে

অপার দুখ সাগরে! এই নিবেদন।”

মুদিলা নয়ন সতী করিবারে ধ্যান।

কোথা আশুতোষ মূর্ত্তি?—হেরিলা কাতরে,

প্রভাতের চন্দ্র যথা বিবর্ণ বরণ,

তারা-দল-হারা, রণে ফিরিতেছে যেন

জীবিত ঈশ্বর তার, তেজ হীন তনু,

হতাশ অন্তর মরি স্বদল বিচ্ছেদে!

আকুল পরাণে সতী মেলিলা নয়ন।

হেরিলা সংসার শূন্য, শূন্য চতুর্দ্দিক।

কি হলো আমার হায়, বলি উঠি ত্বরা

ধাইলা বিবশা ভাবে লক্ষ্মীর মন্দিরে।

আছাড়িয়া পদতলে পড়িলা পদ্মার,

জড়াইয়া ধরি পদ ব্যাকুল ভাবেতে

কহিলা সখেদে;—"মাতঃ সুমঙ্গলময়ি,

বলগো ত্বরায় মোর কি হবে উপায়?

কেন দেখিলাম আজি হেন বিভীষিকা?—

